Kom - vat mekaar se hand; Beeld, 12.4.10
Isak Burger:  Samebindende krag van Christus is sterker as dit wat ons verdeel.  Dis dalk moeilik om presies te bepaal tot watter mate die barbaarse moord op mnr. Eugène Terre’Blanche en die arrogante, rassistiese en disrespekvolle uitsprake en liedjies van mnr. Julius Malema met mekaar verbind kan word. Feit is nogtans dat rasse-polarisasie die afgelope week ’n nuwe hoogtepunt bereik het.  Ten spyte van die volgehoue retoriek onder sommiges in die regerende party dat die rewolusionêre stryd nog nie verby is nie, glo ek dat die oorgrote meerderheid Suid-Afrikaners (en dit sluit die wit mense in) bereid is om uit hul pad te gaan om hierdie pragtige land van ons te maak werk.  Juis daarom is die rasse-polarisasie ’n yslike bron van kommer. Dit bring mee dat mense wat om ander belangrike redes bymekaar hoort weens rasse-spanning uit mekaar gedryf word en teenoor mekaar stelling inneem.
Wat is die faktore wat so ’n spanning tussen wit en swart veroorsaak? Is dit bloot koelbloedige rassisme wat veral deur sekere individue aangeblaas word? Is dit ’n historiese, diepgesetelde konflik en spanning tussen Afrika se beskouings en waardes teenoor dié van die Weste? Is dit die langtermyn reak-sionêre resultate van kolonialistiese uitbuiting? Of is dit steeds ’n reaksie teen apartheid – teen die historiese meerderwaardigheids-gevoel van een groep teenoor ’n ander en die gepaardgaande vernedering? Of is dit iets van alles?  Is daar nie gemeenskaplike gronde wat ons oor alle grense heen sterker kan saambind as wat ras-gekoppelde faktore ons kan verdeel nie? Wat van godsdiens, wat van ons Christenskap?  Indien almal in Suid-Afrika Christene was, sou dit seker makliker gewees het – al is daar vele verskille ten opsigte van kerklike tradisie, leerstellings en liturgie, asook kultuur, ras en taal. Feit is dat die grense tussen denominasies die laaste paar jaar vervaag het.  Vir my as Christen is geloof in God deur Christus die samebindende faktor. Daar is iets wat die Heilige Gees in die harte van gelowiges werk wat die wete bring: Ons behoort aan mekaar; ons is familie.  Ek sou graag wou glo dat godsdiens in die algemeen ook hierdie opbloei van haat en rassisme kan teenwerk – al is die teenoorgestelde waar in baie ander lande van die wêreld. Selfs elders in Afrika het ons die laaste tyd verneem van bloedige konflikte tussen verskillende godsdienste. Tot nog toe (en hopelik in die toekoms) is Suid-Afrika grotendeels die ellende van godsdienstige konflik gespaar. Daar is inderdaad gedeelde waardes wat mense oor die grense van verskillende godsdienste kan laat hande vat. Waardes soos gelykwaardigheid voor ons Skepper, moraliteit, respek, medemenslikheid, eerbaarheid en liefde. Daar kan hande gevat word in ons gesamentlike stryd teen misdaad, swak dienslewering, armoede, en ja, teen rassisme.  Ek wil by die Christelike deel (80%) van ons bevolking stilstaan: Ek is van harte oortuig dat die kerk van Jesus Christus die sleutel tot vreedsame naasbestaan in ons hande het. Dit is egter juis in hierdie verband dat die huidige polarisasie my die meeste bekommer. Dit maak dat mense vergeet dat hulle in die eerste plek Christene is en eerste kyk na die ander se velkleur. Dit maak dat ons veralgemeen. Dit maak dat ons mekaar in die eerste plek nie as Christene sien nie, maar as ‘swartes’ of ‘boere’. Ek onthou met ons kerk (die AGS) se eenwording in 1996 hoedat daar wit mense was wat nie kon glo dat daar toegewyde Christene onder die ANC en ander politieke partye was nie. Sommige swart lidmate het weer gewonder hoe dit moontlik is dat Christene aan verregse politieke partye kon behoort.  Tog het ons ontdek dat ons eenheid in Christus ’n sterker samebindende krag is as wat ons verskille verdelend is.  In ’n tyd waar stereotipering, veralgemening, misdaad en die Malemas ons laat laer trek, moet dié wat in Christus is mekaar weer raaksien en na mekaar uitreik. Ek is eerstens deel van Sy familie, daarna is ek wit of swart?.?.?.
